
Randi Jacobsen
Hósdagin verður veg­

leiðandi fólkaatkvøðan um 
kommunusamanlegging, og 
líkt er til, at stórur meirluti 
verður ímóti at leggja 
kommunur saman.

– Boðskapurin hjá lands­
stýrinum er alt, alt ov ógreið­
ur. Tosað verður um at leggja 
øki út til kommunurnar, 
men einki er lagt fast um 
fíggjarliga partin, sigur 
Heðin Mortensen, borgar­
stjóri í Tórshavnar kommu­
nu.

Hann hevur á fundum við 
landsstýrið sett fram fleiri 
spurningar, men einki svar 
hevur hann fingið.

Landsstýrið ætlar at 
leggja eldraøkið út til 
kommunurnar um tvey ár, 

men hetta er ikki samtykt í 
løgtinginum enn.

– Eg eri sera ivasamur 
og kann ikki atkvøða fyri, 
so leingi vit einki vita. Tað 
grundleggjandi arbeiðið 
vantar. Tað ber ikki til í óðum 
verkum at leggja kommun­
ur saman, sigur Heðin 
Mortensen, sum mælir land­
sstýrinum til at blanda kort­
ini eina ferð enn. 

– Eg fari at atkvøða ímóti, 
sigur Heðin Mortensen.

Sama tilmæli er komið frá 
varaborgarstjóranum Jógva­
ni Arge.

Ein borgarafundur í Vest­
manna í seinastu viku segði 
nei til samanlegging.

Eingin svarar
Í Kvívík var fólkaatkvøða 

fyri einum ári síðan. Har 
var meirluti fyri at søkja 
um samanlegging við Tórs­
havnar kommunu, og Kvívík 
sendi Tórshavnar kommunu 
umsóknina. Einki svar 
er komið, tí Tórshavnar 
kommuna bíðar eftir svari 
úr landsstýrinum.

Dánjal Petur Müller, 
borgarstjóri í Kvívík er 
meira og meira sannførdur 
um, at tað er galið at leggja 
saman, so leingi eingin 
veit, hvat verður lagt út til 
kommunurnar, og hvør pen­
ingur fylgir við.

– Um tað var samtykt í 
løgtinginum fyrst, var støðan 
ein onnur. Forarbeiðið er ikki 
nóg væl gjørt, sigur borgar­
stjórin í Kvívík.

Fleiri nei
Eysturkommuna hevur 
somuleiðis boðað greitt frá, 
at mælt verður frá at atkvøða 
fyri samanleggingini. Grund­
gevingin er tann sama: Alt er 
so ógreitt.

– So hevði verið meir 
spennandi at lagt saman 
við Fuglafjarðar kommunu, 
sigur Jóhan Christiansen, 
borgarstjóri í Eysturkommu­
nu.

Men kommunustýrið í 
Fuglafirði vil ikki hoyra um 
samanlegging.

– Eg eri ikki fyri nakrari 
samanlegging, tí tað gongur 
væl sum er. Vit hava eitt frá­
líka gott samstarv í allari 
oynni um eldraøkið, so eg 
dugi ikki at síggja nakra 
orsøk til at leggja saman, sig­
ur Sigrud Simonsen, borgar­
stjóri í Fuglafirði.

– Eg vænti, at eg fari at 
siga nei, tí tað er alt ov ógreitt, 
hvat landsstýrið ætlar, sigur 
Símun Johannesen, borgar­
stjóri í Nes kommunu.

Artur Johannesen, 
borgarstjóri í Sjóvar 
kommunu er ivasamur.

Hann dugir ikki a síggja, 
hvat fólkaatkvøðan skal 
brúkast til. Landsstýrið 
hevur sagt, at úrslitið av 

atkvøðugreiðsluni er bara 
vegleiðandi, og tá ið bæði 
Eysturkommuna og Fugla­
fjarðar kommuna hava 
sagt greitt, at tær eru ímóti 
samanlegging, kann alt gera 
tað sama.

Runavík heldur nógvar 
royndir í at leggja saman 
við øðrum kommunum, men 
kommunustýrið hevur einki 
tilmæli til borgarar sínar, 
hvussu atkvøðast skal.

Magnus Rasmussen, 
borgarstjóri er sjálvur fyri 
at atkvøða fyri at leggja alla 
Eysturoynna saman í eina 
kommunu, men hann hevur 
ta fatan, at borgararnir eru 
nógv heitari fyri at leggja 
Skálafjørðin saman í eina 
kommunu.

– Annars haldi eg, at 
spurningin um samanlegging 
ikki er eitt mál, sum fólk her 
ganga høgt uppi, sigur Mag­
nus Rasmussen.

 Nes, Sjóvar og Runavíkar 
kommunur arbeiddu sjálvar 
fram ímóti samanlegging. 

Nógv 
fólk til 
setanina

Randi Jacobsen

Áhugin millum fólk at 
planta trø og runnar er 
vaksandi í Havn.

Kommunan plagar 
at býta út 800 pakkar, 
men sunnudagin komu 
1200 fólk og fingu sær 
plantupakka, og tí var 
bíðirøðin long.

Hetta er sjeynda 
árið, at Tórshavnar 
kommuna hevur um­
hvørvisviku, og lykla­
orðið hesa ferð er rudd­
ing.

Tað var Elin Linden­
skov, forkvinna í 
heilsu- og umhvørvis­
nevndini setti vikuna, 
og Jóhanna Olsen, 
stjóri á Umhvørvis­
stovuni hugleiddi um 
umhvørvi.

Yvir hundarð fólk 
møttu til setanina, og 
aftaná vóru Umleið 100 
børn í Grønakova og 
plantaðu egnu plantu.

Plantupakkarnir 
vóru samansettir eftir, 
hvussu harðbalið var, 
har runnarnir skul­
du plantast, og Jóhan 
Olsen greiddi frá 
teimum ymisku plant­
unum, áðrenn pakkar­
nir vórðu útflýggjaðir.

Hesi fingu grønar 
virðislønir
Eivind Jacobsen frá 
Sp/f Bellacentrum 
40.000 krónur til 
kanning av, hvat 
veksur á botninum á 
smábátum í Havn.
Ólavur í geil Guttesen 
LeGutt Management 
50.000 krónur til 
Orkustevnu
Bjørki Geyti Føroya 
Sjósavn 30.000 krónur 
til "Sjósnivlar og annað 
smákykt"
Birita Arge og Poula 
Eidesgaard 60.000 
krónur til At gera rusk 
um til list o.a. 
Sunneva Háberg 
Eysturstein og fleiri: 
70.000 krónur til Ert 
tú til Green?

Ógreið fólkaatkvøða
Alt ov nógvir ógreiðir spurningar. 
Tað siga flestu borgarstjórarnir í 
Eysturoynni og Streymoynni og 
teir siga tí nei til samanlegging


